
Македониум
Споменикот е составен од неколку делови, 
но највпечатлива е белата купола во која 
почива претседателот на Крушевската 
Република - Никола Карев. Овој споменик 
е симбол на издржливоста, истрајноста и 
стремежот за слобода на македонскиот 
народ.

10 дена Крушевска 
Република 
Овој настан започнува на 2 август секоја 
година со читање на Крушевскиот манифест 
како дел од празнувањето на Илинденското 
востание и за време на истиот градот 
целосно се менува во духот на 1903 година.

Спомен куќа на Тодор Проески 
Изграден постхумно во чест на големата музичка 
ѕвезда, центарот кој зборува за животот и делото на 
уметникот е една од главните атракции на градот.

Леарница на куршуми 
Леарницата претставува своевиден музеј како спомен на 
Илинденското востание и е оригиналното место каде за 
време на востанието се правеле куршуми за востаниците. 

Параглајдинг
Во близина на Мечкин Камен 
се наоѓа едно од најпознатите 
места во Македонија за 
полетување со параглајдер. Во 
околината има инструктори по 
параглајдерство со кои може 
да се договори тандем лет над 
Пелагонија. 

Локум
Десерт кој се прави со генерации во 
овој град и кој има врвен квалитет. 
Крушевчани го чуваат рецептот за истиот 
како богатство. Локумот кој потекнува 
токму од овде е локална привилегија и не 
може да се најде на друго место.

Мечкин Камен
На неколку километри од градот, патот води до 
овој локалитет каде за време на Илинденското 
востание се воделе жестоки битки. На местото 
има споменик на војводата Питу Гули, а под него 
се испишани зборовите „слобода или смрт“.

Манастир „Св. Преображение“
Манастирот е граден по иницијатива и со лично 
учество на една од најголемите музички ѕвезди 
Тоше Проески, кој пред смртта честопати знаел 
и да престојува во конаците. Во близина има 
прекрасна панорама на околината.

Зимски спортови 
Како трет најголем скијачки центар 
во земјата, тој нуди многу можности, 
посебно за почетниците.

Галерија на Н. Мартиновски
Љубителите на уметност ќе најдат 
вистински одмор меѓу делата на 
современиот сликар Никола Мартиновски, 
сместени во една од крушевските куќи со 
автентичен изглед.



Дали некогаш сте се запрашале кој е највисокиот град на Балканот? Со поставеност 

на околу 1.350 метри надморска височина, Крушево гордо ја носи оваа титула. 

Сместен во централна Македонија, со население од околу 5.000 жители, овој мал 

град е посебен по многу работи, но најмногу по уникатната архитектура која е 

целосно во духот на македонската традиција. Формиран со куќи од збиен тип со 

амфитеатрална поставеност и тесни улици, познат по најзначајното македонско 

востание против Отоманската Империја, овој мирен и тивок планински град, 

неколкупати годишно е центар на културните и спортски збиднувања.

ГРАДОТ во 
ОБЛАЦИТЕ

Површина:

Телефонски код:

Поважни историски датуми:

1467 год. - првпат во историските 

извори се спомнува името на градот 

како дел од имотот на Хусеин бег

XVIII век – Во Крушево се доселуваат 

Мијаците и Власите и градот 

прераснува во организирана градска 

населба

2 Август 1903 г. – Организирано и 

кренато е Крушевското востание 

против Османлиите кое резултира со 

ослободување на градот и формирање 

на Крушевска Република, но само за 10 

дена, по кои е крваво задушено

12 Август 1903 г. – Две големи битки 

се одвиваат кај Слива и Мечкин Камен. 

Востанието е крваво задушено. 

8 Септември 1944 г.– Крушево е 

ослободено од фашистичкиот окупатор

ЈАНУАРИ
• Музички работилници по  
 повод роденденот на Тоше  
 Проески
• Зимски саем на книгата 

ЈУЛИ
• Крушево етно-град
• Манифестација „Топол културен бран“

МАРТ
• Сноуборд фис
• Празнување на Марта 

АВГУСТ
• Десет дена Крушевска Република
• Првенство во параглајдеризам и  
 змејарство
• Крушево низ корија - спортски настан 

СЕПТЕМВРИ
•  „Слатки перспективи“ - државен  
 натпревар по угостителство и  
 туризам

ЈУНИ
• Музичка работилница во    
 Меморијален центар на Тоше Проески

КАЛЕНДАР на

НАСТАНИ
   БРОЕВИ
        и ФАКТИ

Движејќи се нагоре по асфалтираниот пат 

за да се стигне до првите куќи на Крушево, 

се забележуваат покрај улицата трагите на 

некогашните кривулести серпентини кои биле 

стариот макадамски пат граден во времето 

на османлиското владеење. Легендата 

вели дека градителот на овој пат за секој 

изграден километар добивал количина на 

злато, па алчен да заработи повеќе, а притоа 

да заштеди материјал, тој патот го правел 

многу кривулест и тесен, толку тесен што 

разминувањето било навистина тешко. 



Куќата на 
сликарот Никола 

Мартиновски е еден 
од типичните примери 

на крушевска 
архитектура.

УНИКАТНА
АРХИТЕКТУРА

Крушево е град-историја, град-музеј, град-приказна. 

Крушево е бајка, особено во зимскиот период. 

Вистинска снежна идила. Во него има зачувани 

градби од XV век, кога се формирал градот, како и 

од периодот на населување на Власите и Мијаците, 

едните расположени да инвестираат, а другите 

познати како одлични градители. Резултатот од 

тоа се куќи со специфични архитектонски белези 

кои воодушевуваат уште при првата средба, а на 

нивната убавина не останал рамнодушен ниту 

славниот архитект Ле Корбизје при неговата посета 

на градот. Локалната крушевска архитектура 

е создавана во духот на традицијата, земајќи 

ги предвид климата, навиките на граѓаните, 

геоморфологијата, функционалноста и естетиката. 

Внатрешните ѕидови честопати се сликарски 

декорирани, додека фасадите се вистинска 

раскошна атракција, препознатливи по тимпаноните 

со мајсторски имплементирани флорални и 

зооморфни елементи.



Никола 

Мартиноски е 

првиот претседател 

на Друштвото на 

ликовни уметници на 

Македонија.

Крушево е град-уметност. Оттука потекнуваат познати македонски 

зографи, копаничари и резбари. Меѓу нив е Петре Филиповски - Гарката 

чии вешто изработени резби може да се видат во многу сакрални објекти 

во регионот, меѓу кои Рилскиот манастир, Призренскиот, „Св. Спас“ во 

Скопје... Но, освен зографите, Крушево е познато и по македонскиот 

еминентен сликар Никола Мартиновски, основоположник на современата 

уметност во земјата, чија куќа денеска е претворена во музеј, каде 

посетителите можат да видат над 70 негови дела во различни техники 

(масло на платно, цртежи, скици, техники на стакло). Оваа колекција е 

подарок од уметникот на градот, чии слики важат за едни од најскапите 

од македонски автори.

УМЕТНИЧКОТО
НАСЛЕДСТВО



Тоше 

Проески влезе 

во друштвото на Моцарт, 

Битлси, Ерик Клептон и др., 

како музичар по кој е именувана 

ѕвезда во Вселената. Ѕвездата 

на Тоше се наоѓа 

во соѕвездието 

Пегасус.

Ако ги прашате крушевчани кои познати 

личности потекнуваат од нивниот град, едно од 

првите имиња кои ќе ги слушнете ќе биде - Тоше 

Проески. Овој музичар со интернационална 

популарност, кој го губи трагично животот во 

врвот на славата, на само 26 години, е познат 

не само по извонредните вокални способности, 

туку и како голем хуманист. Во негова чест, 

во непосредна близина на градот, изграден 

е меморијален центар кој не е само музеј на 

оваа музичка икона, туку и место каде секоја 

година се одржуваат едукативни работилници 

и каде десетици млади луѓе зачекоруваат во 

светот на музиката. Градбата во која е сместен 

музејот, комбинација на бетон и стакло е 

своевидна архитектонска атракција и добитник 

на престижната награда за архитектура „People’s 

Choice Award“ во Барселона во конкуренција од 

704 објекти од целиот свет.



Втори август во Македонија е голем национален празник кој народот со гордост го празнува 

- денот на Илинденското востание. Но, никаде во земјата не се слави толку, колку во Крушево, 

местото каде во 1903 година ова востание било кренато против Османлиите и кое успеало овој 

град да го претвори во слободна територија т.н. Крушевска Република, но само на 10 дена. На 

овој ден, секоја година, се отвора манифестацијата „10 дена Крушевска Република“ кога целиот 

град се преоблекува во комитско руво и живее до духот на тоа време. Секоја година, градот 

одново го живее Илинден и ја слави слободата сеќавајќи се на големите војводи Никола Карев, 

Питу Гули, Даме Груев, дел од нив опеани и во националната химна.

ПОРТАЛ
до МИНАТОТО



Споменичкиот комплекс на Крушевската Република се нарекува 

„Македониум“ и е поставен највисоко во градот на површина од 

12 хектари, а главниот дел од споменикот е куполата во која има 

релјефи и витражи, во неа е и гробот на Никола Карев, претседателот 

на десетдневната република. Пред да се стигне до него, треба да 

се поминат „раскинатите пранги“ кои ја симболизираат слободата, 

„криптата“ на која може да се прочитаат имиња на важни луѓе и поими 

од востанието и низ амфитеатарот опколен со шарени мозаици.

Со 
неговиот 

футуристички 
изглед, „Македониум“ 
е симболот на градот, 
инспириран од глава 

на жезол.



Влашката 

заедница во 

Македонија е најбројна 

токму во овој град и изнесува 

околу 20% од граѓаните. 

Националниот ден на Власите, 

Македонија го слави како 

државен празник. 



Поради 

бројноста на 

влашката заедница, ова 

е единствена општина во 

земјата каде 

влашкиот јазик е 

службен.



Во близина на градот се наоѓа третиот по 

големина скијачки центар во Македонија 

– „Скаут“, по Маврово и Попова Шапка. 

Поради местоположбата на Крушево и 

студената клима, со просечна годишна 

температура од 8,5 Целзиусови степени, 

снежната покривка овде понекогаш ја 

продолжува скијачката сезоната од доцна 

есен, па до доцна пролет. 

СНЕЖНА
ИДИЛА



Со оглед на прекрасните скијачки терени 

кои се погодни за алпско и нордиско 

скијање, биатлон и сноуборд парк, 

Крушево нуди вистинска зимска авантура 

за сите. Дури и оние кои не се љубители на 

зимските спортови, тука ќе најдат посебно 

уживање при прошетка по питомите снежни 

падини на Бушева планина или во чајот со 

рум приготвен во скијачката куќичка.

Со 

жичница, ски-

лифтови, инструктори, 

опрема за изнајмување и 

осветлување за ноќно скијање, 

Крушево има сè што може да 

очекувате од еден ски-

центар.



Но, за време на летните месеци, Крушево излегува повторно од спокојот и тишината 

и е центар на спортски манифестации, а особено за најхрабрите, чиј фокус се 

екстремните спортови. Природните убавини на регионот ги предизвикуваат 

велосипедистите на летен маратон низ крушевската корија, но ги собираат на едно 

место и професионалните параглајдеристи, бидејќи Крушево неколкупати досега 

било домаќин на светските и европските купови во овој спорт. Локацијата од која 

полетуваат овие ловци на адреналин е историскиот Мечкин Камен каде се одвивале 

најжестоките борби во времето на Илинденското востание, а нуди исклучително 

привлечна панорама на Пелагониската котлина која се губи во хоризонтот.

Во ПОТРАГА по

АДРЕАНАЛИН



Но, освен активности за 

авантуристи, Крушево располага 

со прекрасна природа од шуми 

и планини кои ги повикуваат 

туристите од сите возрасти на 

трекинг-прошетки под сенките 

на дабовите и буковите стебла. 

Освен тоа, во летните месеци, 

градот гостопримливо ги дочекува 

и практикантите по јога кои 

бараат спокојно опкружување и 

тука одржуваат летни школи или 

семинари. 

Поради 

надморската 

височина, прошетка 

низ крушевската корија 

е одличен начин за 

разладување од летните 

горештини. 



Дегустација 

на крушевскиот 

локум е неизоставен дел 

од посетата. Крушевчани 

можат да се пофалат и со 

највкусната печена 

пита.

Вкусната крушевска трпеза ќе ги задоволи и 

најпребирливите, ќе ги најаде и најгладните. 

Крушевските домаќинки се познати 

по приготвување на традиционалната 

крушевска пита со сирење и праз. Но, тука 

се приготвуваат исто така и комитска тава, 

чомлек, разни макала, тикварник... Во Крушево 

не е потребно да го селектирате вашиот 

ручек на класичен начин, од печатено мени. 

Најдобрата препорака за оброк доаѓа токму 

од оној кој ве послужува, па затоа непишана 

традиција е да оставите угостителите да ја 

состават комбинацијата, зависно од нивното 

дневно мени со македонски специјалитети. 

Рестораните се уредени во традиционален 

амбиент, со декорации од македонски везови, 

дрво, а во зимските месеци неизоставен дел e 

каминот со распален оган. 

ШАРМОТ на

ЛОКАЛНАТА 
КУЈНА



По вкусниот оброк задолжително треба да се дегустираат локалните 

десерти - крушевскиот локум кој е надалеку прочуен и колачите целувки. 

Речиси никој не дошол во Крушево, без да си замине со барем едно 

пакување локум со ореви кој може да се најде само овде.

Во магичното Крушево, сè е на едно место. Овој град-музеј гостопримливо 

го поканува секој патник на уникатно искуство полно со историја, природни 

убавини и спокој и поради тоа заслужува да се најде на светските 

туристички мапи.

